
ҚАЗІРГІ ЗАМАНДАҒЫ КИНОЛАРДЫҢ
АДАМЗАТТЫҢ РУХАНИ ДҮНИЕТАНЫМЫНА БЕРЕТІН ӘСЕРІ

Әбдіғали М.Е.

Қазіргі замандағы жастардың ермегіне айналған тағы бірі ол –кино.
Яғни том-томдаған кітап оқығаннан сол туралы түсірілген киноны көруді,
кітап сатып алғаннан кино сатып алғанды жөн санаған заманда киноның
теңдессіз психологиялық-идеологиялық қару екені мойындалды. Кино –
халықты тәрбиелейтін құрал. Ал сол құрал арқылы өзінің жеке құқын
халықтың құқынан жоғары қоюы әділеттік пе? Егер де ұлттың мүддесіне,
ұлттың құқығына қайшы келетін болса ондай киноны режиссерімен қоса жою
керек. Өйткені бізде жеке мүддеден ұлттың мүддесін жоғары қойған жағдайда
ғана ішкі қауіпсіздігіміз сақталады.

Қазақ киносын сөзсіз түрде кеңестік және тәуелсіздік кезеңіндегі деп
екіге бөлуге болады. Өкініштісі, қазақ киносы екі кезеңде де қазақ ұлтының
мүддесіне жұмыс істеген жоқ. Алғашқысы коммунизмді дәріптесе, қазіргісі
халықты азғындатып жою. Дегенмен екі кезеңді салыстырып қарар болсақ,
кеңестік кезеңдегі қазақ киносы астарлап болса да, қазақтың ұлт болып
сақталуына әлдеқайда көп үлес қосты. Қазіргі заман илеуінің өлшеміне
салсақ, ерлік деп бағалар едім. Сол кездегі қай киноны алып қарасақ та,
мүмкіндігінше қазақ ұлтының жыртысын жыртқанын байқаймыз. Көш бастар
деп үкілеген «Көшпенділер» киносы мұның жанында далада шаң қауып
қалады. Тылсым табиғаттың заңдылығы бойынша, қандай да бір туынды,
еңбек болсын ұлттық тамырмен астасып жатуы тиіс. Тамыры жоқ туындының
ғұмыры жылт еткен жылтырақпен тең. Бодандық тұстың өзінде түсірілген
«Қыз Жібек», «Көксерек», «Менің атым Қожа» сияқты киноларында тұнып
тұрған неткен ұлттық рух!. Осы кинолардың деңгейіне жететін әрі ұлттық
құндылықтарды насихаттайтын туындыларды егемен ел болып,
етек-жеңімізді жиған бүгінгі күні түсіре алмауымыз – бейшаралық.

Суретке қараған адам бірінші өзін іздейтіні сияқты, әр адам өзін кинодан
көргісі келеді, ұлт қаһарманы болу қалауы бар. Сол сияқты қазақ ұлты да өз
келбетін, түрін кинодан көргісі келеді, өзін іздейді. Шетелдік бір киноны
таныстырмай-ақ орта тұстағы сюжеттерін көрсетсе, оның қытайдың, түріктің,
не орыстың киносы деп бірден табамыз. Өйткені киноның келбеті, тілі және
қай елдің идеологиясын насихаттап жатқандығы бәрі көрініп тұрады. Ал
қазіргі қазақ киноларында қазақтар өзін көре алмағаны үшін кеңестік
кезеңдегі қазақ киноларын әлі ұмыта алар емес.

Қазіргі кездегі кинолардан көркiне көз тоятын, сымбатына жан
сүйсiнетiн көрініс көрмейсіз. Қазақ даласының тамаша табиғатын да көре
алмайсыз. Негiзiнде нағыз отаншылдықты оятар сезiм – өз ұлтыңның керемет



батырлығы мен сұлулығын ұғыну және өз жерiңнiң ғажайып көрiктi екенiне
көз жеткiзу емес пе?!

